
　　蔡子英永宁人元季举进士为扩廓帖木儿所知荐至显官常依止之明既定天下扩廓帖木

儿败走子英单骑跳关中转入河南山太祖使人图形征捕得之传诣京师将渡江一夕亡去变姓

名赁春关中者七年关中人复迹以献械过洛阳见信国汤和长揖不跽抑之不得和怒火其须至

京师太祖置之外舍衣服饮食之疾使人视之而将予之官固辞不受退上疏曰仰惟皇帝陛下扫

除群雄混一宇内蛮夷狄戎无不宾贡臣猥以游魂假息崛僵山泽被执道亡久烦踪迹其在常情

死有余罪陛一以万乘之尊垂悯匹夫之志怜其所苦赐之解推许以名级臣非犬马岂敢忘恩自

惟学本韦布遘罹乱离操戈行伍智术粗浅遇蒙主将荐仕七命跃马肉食十有五年媿无尺寸可

荅国士国家板荡又复失节更何面目班冕陪绅古人有云不正之女中士羞家焉不正之人中君

羞臣焉陛下底定天下兵士大强器械大利府库大充实金城汤池大坚固兴学以为养明伦以为

教褒节以为风奖忠以为劝天下之士鹊起麋兴臣之一人何足有无若以无义俘囚厕维新之朝

班贤士大夫之列亦非所以提纲挈常为示于圣子神孙功臣德辅也臣闻王蠋闭门自缢李带阖

室受屠非恶生乐死生亡也所以求仁处义而成名于勇也臣被获以来追咎无勇今日独有不仕

稍可塞心陛下者察臣而全其志禁锢炎边使终蒿里死虽死瘴感恩巳极若以威加海内必伸匹

夫之诛则臣仰止古人死无所恨伏俟斧钺太祖览奏而重之命馆之仪曹一夜大哭不休人问故

曰思旧主耳上敕送子英塞北去

　　○伯颜子中

　　伯颜子中其先西域人祖父仕江西因家焉子中通春秋五领元乡荐再仕为建昌教授慷慨

谈兵饶技略会四方兵起江西行省以便宜授贑州路经历寻为分省都司贑破为汉仓卒募吏民

与汉兵鬬城下不胜闲道入福建陈友定辟为员外郎出奇计收复建昌浮海献捷元顺帝授福建

行省郎中再进至吏部持节发广西何真兵捄闽至则廖将军永忠巳破降何真子中跳坠马求死

不得自折一足永忠义而舍之乃变姓名隐进贤县北山下先是高帝数微求子中不得而录取其

孥于京师子中曰吾巳无身匿游州郡买鸩自随曰有索我者以此应之会事稍解遁还而上令郡

国胪举故元耆硕不应者坐大辟论江西布政使沈立本密言予中于上上朿帛征之使者至子中

曰死后矣具牲酒祭其祖父师友为歌七章饮宏鸟而亡

　　○简祖英

　　简祖英东筦人事元为江西都省员从何真起兵障乡里廖永忠既下广东征祖英赴阙上宴

劳之赉以纁帛授建平知县祖英上表曰臣九岁失怙鞠养藉恃长冀用世以报昊天向食元禄为

何真参佐适值三山强寇剽掠广城一门妻子五人殒命臣母被贼囚拘臣媿赵苞不能即死兹遇

圣朝率土普天维昔狗鼠血铁膏锧臣母得以生还臣即不孝无所逃死藉圣朝之赐得以母子俱

完羝乌再效臣虽九死其何能报陛下录臣寄以民社此臣効命之秋也而臣俛顾惭恧不敢受命

者实以尝事元朝瑕衅深臣今年四十有九而臣母八十有一矣陛下诚孝治天下仁怀远人怜西

日之短期予北堂之私欢臣母子拭目清平讴歌日月上俯从之其时何真部又有南海人高彬者

故为万户至是行贾走江湖朝命征为武职固辞不就久之把笔学诗隐居学易

　　郎曰右俘贤三人不列于元史几佚其名大祖出而全之抑何大也而风示远矣

